
ИНУБАЦИЯЛЫҚ БАЛАПАН ЖЫНЫСЫН АНЫҚТАУДЫҢ
ҚАЖЕТТІГІ

Жікішев Е., Каден Д.,Сарсен Ж.

Құс шаруашылығының қарқынды дамып, сала өнімін өндіруді
арттырудағы басты мәселе - өсірілетін балапан басымен қамтамасыз ету
болып табылады. Өндіріс негізіндегі технология үдерісі инкубацияланып
шығарылған балапандардың жынысын ертерек ажыратуды талап етеді.
Тағамдық жұмыртқа өндірісінде бұл жұмыртқаламайтын әтеш балапандарды
бағып-күту шығынын үнемдеу қажеттігінен туындаса, жыныстық
детерминациясы күшті дамыған күркетауық шаруашылығында балапан
өсіруі мен азықтандыруының нәтижелілігін жыныстық ерекшіліктері
бойынша ертерек диффернциялау арқылы арттыру мақсаты көзделеді.

Жұмыртқаны жарып шыққан күнгі күркетауық балапандарының
жынысын анықтауды біз жапон әдісімен жүргіздік. Балапан жұмыртқаны
жарып шығып, үсті кеуіп, құрғап, денесі сергіп, кіндігі бітелетін 8-10
сағаттан соң құйрығын арқасына қарай көтергенде әтештерінде кішігірім
бұршақтай дөңгелектенген, серпімді, жылтыр, сәл қызғылт түсті қатар
орыналасқан мекиен клоакасында болмайтын қос рудименттік төмпешікті
көруге болады.

Зерттеу жадығаты ретінде ОҚО «Ордабасы құс» ЖШС құс
фабрикасында өсірілетін Кең кеуделі ақ түсті күркетауық жұмыртқалары
пайдаланылды. Канандадан жеткізілетін тұқымдық жұмыртқалар бір
айналымда 77 333 дана жұмыртқа шайқайтын бельгиялық «Рetersime»
инкубаторында басылды.

Барлық технологиялық үдерісі автоматтандырылған инкубатор жұмысы
бір-бірінен бөлек, қашықта орналасқан үш өндірістік аймақта өтеді:
жұмыртқаларды өңдеу, инкубацияға қою және балапан  шығару, тәуліктік
балапандарды дауалау. Ондағы технологиялық ағымдар «партияларды
жүйелі өңдеу» принципіне сай ұйымдастырған: инкубациялық жұмыртқа мен
тәуліктік балапандардың әр партиясы бөлек өңдеуден өтеді.

Біздің ғылыми-өндірістік зерттеулерімізде күркетауық жұмыртқасының
салмағы мен сақталу мерзімі түріндегі сыртқы параметрлерінің балапан
шығымы мен олардың жынысына әсерін зерттедік. Жеңіл және орта
салмақтағы жұмыртқалардан балапан шығымы жоғары болып: инкубацияға
салынған жұмыртқа санынан 73,8– 75,4%; ұрықтанған жұмыртқа санынан
87,0 – 88,8% және олардан шығарылған мекиен / әтеш бастарының қатынасы



0,96 : 1 ден 1 : 1,11 аралығында шамалас болса, жұмыртқа салмағы ауырлаған
сайын төмендеп, ал олардан шығарылған балапандарда мекиен / әтеш
бастарының қатынасы  1 : 1,28 болып әтеш балапандар саны өсе түсті.

Инкубациялау нәтижелері күркетауық жұмыртқаларынан балапан
шығымы мен олардың жынысының инкубацияланатын жұмыртқа сақталу
мерзімімен байланысты екенін көрсетті. Балапан шығымы 6 тәулік сақталып
салынған жұмыртқалардан 72,2%; 8 тәулік сақталып салынған
жұмыртқалардан 71,4%; ал 9 тәулік сақталып салынған жұмыртқалардан
68,3% болды. Олардан шығарылған мекиен / әтеш бастарының өзіндік
салмағы, сол ретпен, 49,5% да 50,5%; 47,7% да 52,3%;  44,2% да 55,8%
болып, жыныстық ара-қатынасы, тиісінше, 0,98 : 1; 1 : 1,10; 1 : 1,26
аралығында өзгеріп, жұмыртқа сақталу мерзімі ұзарған сайын әтеш
балапандар бастарының өсетінін көрсетті.

